
Pedagogning kasbiy faoliyati samaradorligi va ta’lim sifati uning kreativ va 

innovatsion yondashuvlardan oqilona foydalanish salohiyatiga bog‘liq bo‘ladi. 

Innovatsion yondashuv asosida pedagogik faoliyat yuritishda amal qilinadigan 

didaktik tamoyillar: tizimli va izchil tarzda topshiriqlarni bajarish; g‘oyaviy 

bilimlarni ongli ravishda o‘zlashtirish; interfaollik va tadqiqotchilik; qiziquvchanlik 

va konstruktorlik; mustaqil ishlarni bajarishda ijodiy ko‘nikma va malakalarni 

egallash; turli manbalar bilan ishlashga yo‘naltirish; uslubiy faoliyat uchun muqobil 

shart-sharoitlarni yaratish; ijodkorlikni rag‘batlantirish; yangilikni rag‘batlantirish 

hisobalandi. 

Bugungi pedagoglardan o‘z kasbiy-metodik imkoniyatlarini anglashga, ularni 

takomillashtirishga, chuqurlashtirishga va amaliyotda qo‘llashga talab ortib 

bormoqda. Bu yerda o‘z-o‘zini tarbiyalashni kasbiy-metodik tashkil etishda metodik 

bilimlar va mustaqil ta’limning o‘rni, pedagogik-psixologik ta’sirning tuzilishi va 

optimal usullarini tushunish lozim. Natijada yangi g‘oyalar va innovatsion 

bilimlarga qo‘yiladigan talablarga qiziqishni shakllantirish jarayonida pedagogik-

psixologik asoslarga tayanish, metodik qiziqishlari, ko‘nikma, malaka va 

qobilyatlarini rivojlantirish uchun sharoitlar yaratish muhimdir. Misol uchun, 

metodik qiziqishini rivojlantirish jarayonida shakllar, metodlar, vositalar, g‘oyalar, 

orzular, tushuntirish, o‘qtirishlardan foydalanish kerak va albatta emotsional 

muhitni, sharoitni, ma’ruza suhbat mazmunini kuchaytirish kerak. 

O‘qituvchi  pedagogik  faoliyatida  pedagogik  texnikaning  ko‘nikma  va 

malakalarini  mukammal takomillashtirgan  holda o‘z mahoratini  oshirish uchun 

quyidagi jarayonlarni bilishi lozim: 

1. O‘qituvchi  o‘zlashtirishi  lozim  bo‘lgan  pedagogik  texnikaning muhim 

tarkibiy qismlaridan biri uning nutq texnikasidir (Nutq tempi, diksiyasi, tovush 

ohangini baland, o‘rta, past qila olishi va hokazo). 

2. Pedagogik texnika  malakalarini  mukammal  egallash  uchun,  avvalo, 

o‘qituvchi  o‘z fanini, o‘qitadigan  predmetining boshqa fanlar bilan o‘zaro 

aloqadorlikda  bilishi,  pedagogik  va  axborot  texnologiyalarini, pedagogika  va  

psixologiya  fanlari  asoslarini  davr  taraqqiyoti darajasida  o‘zlashtirishi,  kasbiy  

jihatdan  o‘z-o‘zini  tarbiyalay  oladigan bo‘lishi zarur. Chunki pedagogik texnika 

o‘qituvchining individual shaxsiy xususiyatlariga  ham  bog‘liq.  Har  bir  o‘qituvchi  

o‘z  tafakkuriga,  fikrlash qobiliyatiga,  o‘zining  kasbiy  yo‘nalishi,  kasbiy  

laboratoriyasiga  ega bo‘lishi  kerak.  Bu  yo‘nalish  va laboratoriyani  

o‘qituvchining o‘zi  mustaqil fikr  yuritish,  mustaqil  bilim  olish,  pedagogik  

mahoratini  oshirib borish  orqali  qo‘lga  kiritadi  va  mohir  o‘qituvchiga  xos  

fazilatlarni tarbiyalaydi hamda kasbiy ideal sari harakat qiladi. 

3. Pedagogik  texnika  sirlarini  mukammal  bilish  o‘qituvchining tashkiliy  -  

metodik  malakalarni  egallashiga  ham  bog‘liq.  Bu  malakalar zarur bilimlar 

bo‘yicha ma’ruzalarni tinglash, maxsus adabiyotlarni o‘qish orqali  qo‘lga  kiritiladi.  

Tashkiliy-metodik  malakalar  aytilgan  yo‘l-yo‘riqlar,  ko‘rsatmalarni o‘zining 

individual kasbiy tajribasida sinab, ko‘nikma hosil qilsa maqsadga muvofiq bo‘ladi. 

4. Pedagogik  texnikani  bir  maromda  egallashda,  har  bir o‘qituvchining  

o‘z  induvidual  dasturini  ishlab  chiqishi  muhim  ahamiyat kasb  etadi.  Bunday  

dasturni  tuzishdan  oldin  o‘qituvchi  o‘zida  pedagogik texnika  malakalarini  

shakllanganligining  boshlang‘ich  darajasini aniqlab  olish  zarur. O‘qituvchining  

dastlabki  o‘quv-tarbiya ishlaridagi  natijalarida,  nutq  madaniyatining  to‘g‘ri  yoki  

noto‘g‘ri qo‘yilishida,  harakatidagi  mimik  va  pantomimik  holatlarda  ro‘y 

beradigan  nuqsonlar  e’tirof  etiladi.  Bunda  natija  yaxshi  bo‘lsa, kelajakda 

pedagogik texnikani egallash ancha oson bo‘ladi. 

5. Shuni  ham  unutmaslik  lozimki,  pedagogik  texnikani  namoyish etishda 

o‘qituvchining umumiy madaniyati, ma’naviy va estetik dunyoqarashi muhim  o‘rin  

tutadi.  Agar  o‘qituvchining  tashqi  ko‘rinishi  qashshoq, so‘zlarni talaffuz  qilish 

qobiliyati  past, estetik jihatdan  omi, bo‘lar   bo‘lmas  voqealarga  nisbatan  o‘z  

hissiyotiga  erk  beradigan  bo‘lsa, tarbiyalanuvchilarning  e’tiqodiga,  aql-idrokiga,  

bilish  va  anglash tafakkuriga  salbiy  ta’sir  ko‘rsatadi. Demak,  o‘qituvchi  

o‘zidagi  ana  shu nuqsonlarni qayta tarbiyalashi lozim. 

 Pedagog har bir darsni bir butun sifatida bilish va namoyish etish uchun dars 

jarayonini loyihalashtirishi kerak. Bunday holda pedagog uchun darsning texnologik 

xaritasini tuzish muhimdir. Bunday texnologik xaritani yaratish oson emas, chunki u 

pedagogdan o‘ziga xos usullarni, pedagogik va raqamli texnologiyalarini bilishni 

talab qiladi. Har bir darsning zavqi oldindan puxta o‘ylangan darsning texnologik 

xaritasiga bog‘liq. 

Pedagogning professional kompetentligini rivojlantirishda, pedagogdan 

muammoli vaziyatlarida aniq qarorlar qabul qilish qobiliyatini rivojlantirish, 

fanlararo o‘zaro bog‘liqlik asosida muammoli vazifalarni yarata olish, ularni ta’lim 

muhitida qo‘lay olish salohiyatini ham bildiradi. O‘qitish sifati, fundamental, 

xususan, pedagogik bilimlarni olishda fanlararo uzviylik va uzluksizlikni 

ta’minlash, pedagogika fanlarining gumanitar, ijtimoiy-iqtisodiy, matematik va 

tabiiy fanlar hamda umumkasbiy va maxsus fanlar bilan o‘zaro aloqasining amaliy 

jihatlartni ilmiy asoslash talab etiladi. Demak, pedagogning professional 

kompetentligini rivojlantirish uchun yuqori nazariy va amaliy, innovatsion 

pedagogik texnologiyalardan foydalanish, innovatsion o‘quv dasturlarida ishtirok 

etish, jarayonning to‘liq bajarilishi uchun javobgar bo‘lish, ta’lim oluvchilarning 

bilim, ko‘nikma va malakalarini nazorat qilishni tashkil etish, ularni bilimlarni 

amalda qo‘llashga tayyorlash va innovatsion ishlarini nazorat qilish, o‘quv-uslubiy 

jihozlashga zamin yaratish; ta’lim muassasasining ilmiy-uslubiy faoliyatida ishtirok 

etish, ta’lim oluvchilarning huquqlari va erkinligini hurmat qilish ham zarur 

hisoblandi. 

Pedagoglarning professional kasbiy kompetentligini rivojlantirishda raqamli 

texnologiyalar va elektron ta’lim resurslaridan maksimal darajada foydalanish 

muhim ahamiyatga ega. O‘quv va didaktik materiallardan tashqari ko‘rgazmali 

qurollarni ham kiritish mumkin. Ular umumiy va keng qamrovli g‘oyalarni 

yaratishni osonlashtiradi. Bundan tashqari, vizual tasvirlarni shakllantiradigan 

audiovizual vositalar texnologik jarayonlar va funksiyalarning har tomonlama real 

ko‘rinishini yaratadi. Tematik vositalar rasm va matnlarni yozib olish va saqlashga 

imkon beradi. Bularga doska, flipchart, proyektor (kamera) va kompyuterlar kiradi. 

Shu bilan birga, texnik vositalardan foydalanishda yuzaga keladigan texnik 

muammolarni mustaqil hal qila olishi kerak. O‘quv materiallari bir vaqtning o‘zida 

didaktik materiallar sifatida, ya’ni o‘qitish va o‘rganish uchun ishlatiladi. Agar 

o‘quv va didaktik materiallar yetarli bo‘lmasa, u holda ular o‘qituvchi tomonidan 

tanlanishi va nazariy yoki amaliy mashg‘ulot maqsadiga muvofiq tayyorlanishi 

kerak. 

Ta’lim jarayonida pedagog tomonidan izchillik bilan amalga oshiriladigan va 

diagnostika bilan yakunlanadigan tahliliy faoliyat, oldindan ko‘ra bilish va 

loyihalash kabi ijobiy faoliyat namoyish etiladi. Diagnostika, oldindan ko‘rish va 

loyihalash har qanday pedagogik vazifani hal qilishning ajralmas uchligidir. 

Loyihaning maqsadi oldindan qog‘ozda kalendar reja, qisqacha yozma bayon 

shaklida aks ettiriladi. Strategik, taktik va operatsion vazifalarni samarali hal etish 

o‘quv jarayonining sifatiga bog‘liq. Loyihalash ta’limning ijtimoiy, pedagogik 

jarayonni aks ettiruvchi umumiy strategiya hisoblanadi. O‘quv dasturlari, darsliklari, 

ko‘rsatmalari va boshqa darsliklar kasbiy kompetensiya fanini loyihalashda muhim 

manba bo‘lib xizmat qiladi. 

